    Salm 27
Gweddi o ymroddiad i Dduw 

Salm Dafydd. 

1 Mae'r ARGLWYDD yn rhoi golau i mi, ac yn fy achub i; does gen i ofn neb. Mae'r ARGLWYDD fel caer yn fy amddiffyn i, does neb yn fy nychryn. 

2 Pan oedd dynion drwg yn ymosod arna i i'm llarpio fel ysglyfaeth — nhw (y gelynion oedd yn fy nghasáu), ie, nhw wnaeth faglu a syrthio. 3 Petai byddin gyfan yn dod yn fy erbyn i, fyddai gen i ddim ofn. Petai rhyfel ar fin torri allan, byddwn i'n gwbl hyderus. 

4 Gofynnais i'r ARGLWYDD am un peth — dyma beth dw i wir eisiau: Dw i eisiau aros yn nhŷ'r ARGLWYDD am weddill fy mywyd; i ryfeddu ar haelioni'r ARGLWYDD, a myfyrio yn ei deml. 

5 Bydd e'n fy nghuddio i pan dw i mewn perygl; bydda i'n saff yn ei babell; Bydd yn fy ngosod i ar graig ddiogel, allan o gyrraedd y gelyn. 6 Bydda i'n ennill y frwydr yn erbyn y gelynion sydd o'm cwmpas. Bydda i'n cyflwyno aberthau i Dduw, ac yn gweiddi'n llawen. Bydda i'n canu a chyfansoddi cerddoriaeth i foli'r ARGLWYDD. 

7 O ARGLWYDD, gwranda arna i'n galw arnat ti. Bydd yn garedig ata i! Ateb fi! 

8 Dw i'n gwybod dy fod ti'n dweud, “Ceisiwch fi!” Felly ARGLWYDD, dw i'n dy geisio di! 

9 Paid troi cefn arna i! Paid gwthio fi i ffwrdd. Ti sy'n gallu fy helpu i! Paid gwrthod fi! Paid â'm gadael i. O Dduw, ti ydy'r un sy'n fy achub i!

10 Hyd yn oed petai dad a mam yn troi cefn arna i, byddai'r ARGLWYDD yn gofalu amdana i. 

11 Dangos i mi sut rwyt ti eisiau i mi fyw, O ARGLWYDD. Arwain fi ar hyd y llwybr iawn, achos mae'r rhai sy'n fy nghasáu yn fy ngwylio i. 12 Paid gadael i'm gelynion i gael eu ffordd. Mae tystion celwyddog yn codi ac yn tystio yn fy erbyn i. 

13 Ond dw i'n gwybod yn iawn y bydda i'n profi daioni'r ARGLWYDD ar dir y byw! 

14 Gobeithia yn yr ARGLWYDD! Bydd yn ddewr ac yn hyderus! Ie, gobeithia yn yr ARGLWYDD!

......................
 Dŷn ni ddim yn gwybod pryd sgwennodd Dafydd Salm 27. Mae rhai Cristnogion yn credu fod Salm 27 wedi ei sgwennu mewn dwy ran: adnodau 1 i 6 pan roedd bywyd yn dda ac roedd Duw yn ateb ei holl weddïau (falle ar ôl iddo ladd Goliath.), ac adnodau 7 i 12 pan oedd bywyd yn anoddach.  Roedd Dafydd yn teimlo weithiau fod Duw yn cuddio oddi wrtho (falle yn y cyfnod pan oedd Saul yn ceisio ei ddal a’i ladd).
Mae rhai yn credu ei fod wedi sgwennu adnodau 13-14 pan roddodd y ddwy ran gyda'i gilydd. (Er, mae Cristnogion eraill yn credu fod Dafydd wedi sgwennu’r cyfan ar yr un pryd!)

Roedd Dafydd yn gwybod fod Duw wedi bod yn dda iddo yn y gorffennol. Felly roedd o’n ei chael hi’n anodd i ddeall a derbyn pam nad oedd Duw mor ‘dda’ iddo rŵan. Teimladau Dafydd oedd y drwg – yn ei ofn a’i dychryn roedd o’n colli golwg ar natur Duw; roedd ei deimladau yn effeithio ar y ffordd roedd o’n meddwl am Dduw. Ond, yn y bôn, roedd Dafydd yn dal i gredu yn Nuw ac yn disgwyl iddo ei helpu. 
Yn Salm 27 dŷn ni’n dysgu fod bywyd Dafydd gyda’i ‘ups and downs’, amserodd anodd ac amseroedd gwell, yn union fel bywydau bob un ohonon ni. Pan fydd bywyd yn anodd mae'n rhaid i ni gofio'r amseroedd da. Mae'n rhaid i ni fod fel Dafydd yn adnod14, Gobeithia yn yr ARGLWYDD! Bydd yn ddewr ac yn hyderus! Ie, gobeithia yn yr ARGLWYDD!

Yn adnodau 1 i 3 mae yna ddarluniau positif iawn o Dduw. Mae Duw’n cael ei ddisgrifio fel golau ac fel caer (lle saff, cryf). Mae golau yn rhoi gwres a chysur i ni. Mae golau yn codi ein calon pan fyddwn yn y tywyllwch, yn ein helpu ni i gerdded ar hyd y llwybr iawn ac yn ddarlun o ddaioni. Dwedodd Iesu amdano ei hun, ‘Fi ydy golau’r byd’. 
I filwr yn amser Dafydd roedd gweld caer lle roedd o’n gallu cuddio’n saff oddi wrth y gelyn yn brofiad gwych! Mae caerau i fod yn lefydd diogel ac yn llefydd cadarn. Roedd Dafydd yn credu y byddai Duw gydag o, yn gofalu amdano yng nghanol ei holl drafferthion.

Wrth ddarllen y Salmau blaenorol rydyn ni wedi dod ar draws darluniau o elynion Duw yn gyson; mae nhw’n cael eu disgrifio fel cŵn ffyrnig, moch ac anifeiliaid gwyllt yn llechu ac yn aros am y cyfle i larpio – a dyna sydd yma eto.

Roedd Dafydd yn dweud fod yna ddynion drwg eisiau ei ladd o – yn union fel mae anifail ysglyfaethus (llew neu deigr) yn llarpio a rhwygo pa anifail bynnag mae o’n ei ddal. 
Ond y dynion drwg hynny oedd yn syrthio, ac doedden nhw ddim yn gallu brifo Dafydd.  Roedd Goliath wedi dweud y byddai'n bwydo corff Dafydd i'r anifeiliaid gwyllt a’r adar - ond roedd Duw gyda Dafydd, fel caer yn ei amddiffyn. 

Adnodau 4 i 6:  
Yn yr adnodau yma mae tri lle yn cael eu cysylltu â Duw - tŷ, teml a phabell. Y brif neges ydy fod Dafydd eisiau treulio’i holl fywyd, a hyd yn oed ar ôl marw, ym mhresenoldeb Duw (yng nghwmni Duw). Mae’r geiriau yma yn ein hatgoffa ni fod Duw yn cael ei addoli yn y deml yn ystod amser yr Hen Destament,  a chyn hynny, ers amser Moses, fod pabell arbennig (y Tabernacl) wedi cael ei chodi i’r bobl allu gweld fod Dduw yn bresennol gyda nhw. 
Testun llawenydd i Dafydd ydy cael bod ym mhresenoldeb Duw. Does dim angen teml na phabell arbennig arnon ni yn yr 21 ganrif – mae Iesu Grist wedi gwneud y cyfan oedd ei angen arnon ni drwy ei aberth ar y groes. Mae Ysbryd Duw yn byw yng nghalon pob un sy’n credu yn ei fab. 
Mae Ysbryd Duw wedi dod i fyw ynoch chi, felly yr Ysbryd sy'n eich rheoli chi. Os ydy Ysbryd y Meseia ddim wedi cael gafael ynoch chi, dych chi ddim yn bobl y Meseia o gwbwl. 10 Ond os ydy'r Meseia ynoch chi, er bod y corff yn mynd i farw o achos pechod, mae'r Ysbryd Glân yn rhoi bywyd tragwyddol i chi, am fod gynnoch chi berthynas iawn gyda Duw. (Rhufeiniaid 8: 9-10)

Roedd Dafydd wedi disgrifio Duw fel craig yn Salmau 18 ac 19. Mae craig yn symbol o gadernid a nerth. Mae Dafydd am i ni ddysgu bod Duw yn gadarn a chryf, a’n bod yn gallu ei drystio.


Yn adnodau 7 i 9 mae'r salm yn newid tipyn. Roedd bywyd yn anoddach ac roedd Dafydd o dan straen. Mae’n swnio fel tase Dafydd yn meddwl fod Duw wedi ei anghofio, ‘Paid troi cefn arna i! Paid gwthio fi i ffwrdd. Ti sy'n gallu fy helpu i! Paid gwrthod fi! Paid â'm gadael i. O Dduw, ti ydy'r un sy'n fy achub i!
Mae Dafydd yn swnio’n ‘desperate’  ac yn pledio am help. Yr hynaf dŷn ni’n mynd y mwyaf o brofiadau gawn ni – a bydd rhai o rheini yn boenus ac anodd. Byddwn yn gorfod wynebu marwolaeth y bobl dŷn ni’n eu caru a phob math o achlysuron anodd eraill. Bryd hynny mae’n hawdd, ac yn naturiol, i ni deimlo ein bod ar ein pennau ein hunain, a bod neb yn gallu ein helpu. Ond, i bob un sy’n credu yn Iesu, dydy hynny ddim yn wir. Rhaid gwneud yn union fel Dafydd, troi’r teimladau o anobaith yn weddïau am help ac am gysur. Mae Duw bob amser yn gwrando ar weddïau pobl sydd o ddifri. 

Mae adnod 10 yn dangos fod Dafydd yn gwbl sicr y bydd Duw yn gofalu amdano. Hyd yn oed os bydd ei rieni yn ei anghofio, fydd Duw byth yn ei anghofio. 
Yn adnodau 11-12 mae Dafydd yn dweud fod ganddo lawer o elynion sy eisiau ei frifo. Mae rhai yn dweud celwydd amdano (darllenwch Salm 7). Er mwyn sefyll yn gadarn yn erbyn ei elynion mae Dafydd yn gofyn i Dduw ei arwain ar hyd y ffordd gywir.


Mae’r Salm yn gorffen ar nodyn positif iawn. Am fod Dafydd yn credu yn Nuw roedd o’n barod i aros am atebion Duw i’w weddi. Efallai y byddwn yn aros am amser hir iawn am ateb i rywbeth sy’n ein poeni, ond dylen fod  yn ddewr ac yn hyderus a gobeithio yn yr Arglwydd.

